
附件一：
“诗歌中的建康岁月”推荐篇目
长干曲      乐府诗
逆浪故相邀，菱舟不怕摇。
妾家扬子住，便弄广陵潮。
西洲曲      南朝民歌
采莲南塘秋，莲花过人头。
低头弄莲子，莲子清如水。
晚出新亭   阴铿
大江一浩荡，离悲足几重。
潮落犹如盖，云昏不作峰。
远戍唯闻鼓，寒山但见松。
九十方称半，归途讵有踪。
送朱越          王昌龄
远别舟中蒋山暮，君行举首燕城路。
蓟门秋月隐黄云，期向金陵醉江树。

登金陵凤凰台     李白
凤凰台上凤凰游，凤去台空江自流。
吴宫花草埋幽径，晋代衣冠成古丘。
三山半落青天外，二水中分白鹭洲。
总为浮云能蔽日，长安不见使人愁。
劳劳亭     李白
天下伤心处，劳劳送客亭。
春风知别苦，不遣柳条青。
金陵城西楼月下吟       李白
金陵夜寂凉风发， 独上高楼望吴越。
白云映水摇空城， 白露垂珠滴秋月。
月下沉吟久不归， 古来相接眼中稀。
解道澄江浄如练，令人长忆谢玄晖。

金陵酒肆留别       李白
风吹柳花满店香，吴姬压酒唤客尝。
金陵子弟来相送，欲行不行各尽觞。
请君试问东流水，别意与之谁短长？
长干行            李白
郎骑竹马来，绕床弄青梅。
同居长干里，两小无嫌猜。
长干曲       崔颢
君家何处住？妾住在横塘。
停船暂借问，或恐是同乡。
长干曲       崔颢
家临九江水，来去九江侧。
同是长干人，自小不相识。
长干行         崔国辅
月暗送湖风，相寻路不通。
菱歌唱不辍，知在此塘中。
台城        刘禹锡
台城六代竞豪华，结绮临春事最奢。
万户千门成野草，只缘一曲后庭花。
乌衣巷        刘禹锡
朱雀桥边野草花，乌衣巷口夕阳斜。
旧时王谢堂前燕，飞入寻常百姓家。
石头城        刘禹锡
山围故国周遭在，潮打空城寂寞回。
淮水东边旧时月，夜深还过女墙来。
咏史       李商隐
北湖南埭水漫漫，一片降旗百尺竿。
三百年间同晓梦，钟山何处有龙盘。
莫愁      李商隐
雪中梅下与谁期，梅雪相兼一万枝。
若是石城无艇子，莫愁还自有愁时。
江南春     杜牧
千里莺啼绿映红，水村山郭酒旗风。
南朝四百八十寺，多少楼台烟雨中。
清明        杜牧
清明时节雨纷纷，路上行人欲断魂。
借问酒家何处有？牧童遥指杏花村。
泊秦淮     杜牧
烟笼寒水月笼沙，夜泊秦淮近酒家。
商女不知亡国恨，隔江犹唱后庭花。
淮上与友人别    郑谷
扬子江头杨柳春，杨花愁杀渡江人。
数声风笛离亭晚，君向潇湘我向秦。
台  城           韦庄
江雨霏霏江草齐，六朝如梦鸟空啼。
无情最是台城柳，依旧烟笼十里堤。
金陵图            韦庄
 谁谓伤心画不成？画人心逐世人情。
君看六幅南朝事，老木寒云满故城
泊船瓜洲     王安石
京口瓜洲一水间，钟山只隔数重山。
春风又绿江南岸，明月何时照我还？
谢公墩    王安石
我名公字偶然同，我屋公墩在眼中。
公去我来墩属我，不应墩姓尚随公。
钟山即事      王安石
涧水无声绕竹流，竹西花草弄春柔。
茅檐相对坐终日，一鸟不鸣山更幽。
钟山晚步     王安石
小雨轻风落楝花，细红如雪点平沙。
槿篱竹屋江村路，时见宜城卖酒家。
游钟山     王安石
终日看山不厌山，买山终待老山间。
山花落尽山常在，山水空流山自闲。
定林所居    王安石
屋绕弯溪竹绕山，溪山却在白云间。
临溪放艇依山坐，溪鸟山花共我闲。
定林院     王安石
穷谷经春不识花，新松老柏自攲斜。
慇勤更上山头望，白下城中有几家。
北山      王安石
北山输绿涨横陂，直堑回塘滟滟时。
细数落花因坐久，缓寻芳草得归迟。
半山春晚即事     王安石
春风取花去，酬我以清阴。
翳翳陂路静，交交园屋深。
床敷每小息，杖履或幽寻。
惟有北山鸟，经过遗好音。
独卧有怀      王安石
午鸠鸣春阴，独卧林壑静。
微云过一雨，淅沥生晚听。
红绿纷在眼，流芳与时竞。
有怀无与言，伫立钟山暝。
江宁府园示元度     王安石
画船南北水遥通，日暮幅巾篁竹中。
行到月台逢翠碧，背人飞过子城东。
金陵      王安石
金陵陈迹老莓苔，南北游人自往来。
最忆春风石城坞，家家桃杏过墙开。

赏心亭         王安石
霸气消磨不复存，旧朝台殿只空村。
孤城倚薄青天近，细草侵寻白日昏。
稍觉野云成晚霁，却疑山月是朝暾。
此时江海无穷兴，醒客无言醉客喧。
渔家傲      苏轼
金陵赏心亭送王胜之龙图。王守金陵，视事一日移南郡
千古龙蟠并虎踞。从公一吊兴亡处。
渺渺斜风吹细雨。芳草渡。江南父老留公住。
公驾飞车凌彩雾。红鸾骖乘青鸾驭。
却讶此洲名白鹭。非吾侣。翩然欲下还飞去。
秦淮夜泊     贺铸
官柳动春条，秦淮生暮潮。
楼台见新月，灯火上双桥。
隔岸开朱箔，临风弄紫箫。
谁怜远游子，心旆正摇摇。
赏心亭     张 耒
楫迎桃叶家何处，桨送莫愁人已非。
独立东风今古恨，春江无语又斜晖。
怀金陵      张耒
曾作金陵烂漫游，北归尘土变衣裘。
芰荷声里孤舟雨，卧入江南第一州。
六朝旧迹   李时可
六朝更代几兴亡，满地黄花只旧香。
水鸟不知人事改，双飞犹自恋寒塘。
相见欢  朱敦儒
金陵城上西楼，倚清秋。
万里夕阳垂地，大江流。
中原乱，簪缨散，几时收？
试倩悲风吹泪，过扬州。
临江仙         李清照
庭院深深深几许，云窗雾阁常扃，
柳梢梅萼渐分明，春归秣陵树，人老建康城。
感月吟风多少事，如今老去无成，
谁怜憔悴更雕零，试灯无意思，踏雪没心情。
秦淮      范成大
不将行李试间关，谁信江湖道路难。
肠断秦淮三百曲，船头终日见方山。
游定林寺即荆公读书处   杨万里
钟山已在万山深，更过钟山入定林。
穿尽松杉行尽石，一庵犹隔白云岑。
半山寺        杨万里
霜松雪竹老重寻，南荡东陂水自深。
凤去宅存谁与住，不如作寺免伤心。

登凤凰台         杨万里
千年百尺凤凰台，送尽潮回凤不回。
白鹭北头江草合，乌衣西面杏花开。
龙蟠虎踞山川在，古往今来鼓角哀。
只有谪仙留句处，春风掌管拂蛛煤。
三月三日上忠襄坟因之行散得十绝句 其八    杨万里
长干桥外即乌衣，今著屠沽卖菜儿。
晋殿吴宫犹碧草，玉亭谢馆尽黄鹂。
三月三日上忠襄坟因之行散得十绝句 其九    杨万里
除却钟山与石城，六朝遗迹问难真。
里名只道新名好，不道新名误后人。
过笪桥      杨万里
轻风欲动没人知，早被垂杨报酒旗。
行到笪桥中半处，钟山飞入轿窗来。
过秦淮      杨万里
晓过新桥启轿窗，要看春水弄春光。
东风作意惊诗眼，搅乱垂杨两岸黄。
寒食前一日行部过牛首山    杨万里
出了长干过了桥，纸钱风里树萧骚。
若无六代英雄骨，牛首诸山肯尔高。
早炊新林望见钟山     杨万里
辞俸钟山一月前，如何知我北归轩。
不通姓字殷勤甚，忽到新林野店边。
儿侄新亭相迎       杨万里
送客新亭恰放灯，儿曹迎我复新亭。
百年事业何为者，送往迎来过一生。
石头城     刘翰
离离芳草满吴宫，绿到台城旧苑东。
一夜空江烟水冷，石头明月雁声中。
金陵驿      文天祥
草合离宫转夕晖，孤云飘泊复何依？
山河风景元无异，城郭人民半已非。
满地芦花和我老，旧家燕子傍谁飞？
从今别却江南路，化作啼鹃带血归。
别金陵     王冕
六朝旧迹俱寻遍，千古英雄一笑休。
黄叶乱随秋雨落，长江空带楚天流。
樽前有客翻新调，白下无人说故侯。
明日西风天色好，吹箫骑鹤上扬州。
答人问随园       袁枚
北门桥转水田西，路少行人鸟渐啼。
遥望行云遮半岭，此中楼阁有高低。
无题             鲁迅
大江日夜向东流，聚义群雄又远游。
六代绮罗成旧梦，石头城上月如钩。
人民解放军占领南京  毛泽东
钟山风雨起苍黄，百万雄师过大江。
虎踞龙盘今胜昔，天翻地覆慨而慷。
宜将剩勇追穷寇，不可沽名学霸王。
天若有情天亦老，人间正道是沧桑。

